
 
 

ᐱᕙᓪᓕᐊᔪᑦ ᑐᓴᕋᑦᓴᑦ 
 
 

 

ᓯᕗᓕᖅᑎ, ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᖁᕕᐊᒋᔭᓖᒃ ᒐᕙᒪᑐᖃᒃᑯᑦ 
ᖃᓄᐃᒋᐊᕈᑎᖃᕐᓂᖏᓐᓂᒃ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᕐᔪᐊᑦ ᓇᑦᓯᕋᔭᕐᓂᒃ 

ᓄᖅᑲᖅᑎᑦᓯᓯᒪᓂᖏᓐᓄᑦ 
 

ᐃᖃᓗᐃᑦ, ᓄᓇᕗᑦ (ᓄᕕᐱᕆ 4, 2009) - ᓯᕗᓕᖅᑎ ᐄᕙ ᐋᕆᐊᒃ ᐊᒻᒪᓗ ᓄᓇᕗᑦ ᒥᓂᔅᑕᖓᑦ 
ᐊᕙᑎᓕᕆᔨᒃᑯᓐᓄᑦ ᑖᓂᐊᓕ ᓲᓴᒃ ᖁᕕᐊᒋᔭᓖᒃ ᑲᓇᑕᐅᑉ ᒐᕙᒪᒃᑯᖏᓐᓂᒃ ᖃᓄᐃᓕᒋᐊᕈᑎᖃᕐᓂᖏᓐᓄᑦ 
ᐊᑭᕋᖅᑐᖅᑐᑎᒃ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒋᕐᔪᐊᖏᓐᓂᒃ ᓄᖅᑲᖅᑎᑦᓯᓯᒪᓂᖏᓐᓄᑦ ᓇᑦᓯᕋᔭᕐᓂᒃ ᑐᑦᓯᕋᖅᑐᑎᒃ 
ᓄᓇᕐᔪᐊᒥ ᑕᐅᖅᓰᖃᑦᑕᓂᕐᒧᑦ ᑲᑐᔾᔨᖃᑎᒌᖏᓐᓄᑦ ᑐᓴᕆᐊᕐᕕᖃᖁᔨᓪᓗᑎᒃ. ᑐᓴᕆᐊᕐᕕᖃᕐᓂᖅ 
ᓯᕗᓪᓕᖅᐹᖅᓯᐅᑎᐅᕙᑦᑐᖅ ᓄᓇᕐᔪᐊᒥ ᑕᐅᖅᓰᖃᑦᑕᓂᕐᒧᑦ ᑲᑐᔾᔨᖃᑎᒌᑦ ᐋᖅᑭᑦᓯᒐᓱᐊᖃᑦᑕᕐᓂᖏᓐᓂᑦ ᑲᓇᑕ 
ᐊᑭᕋᖅᑐᐃᓂᐊᖅᑐᑎᑦ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᐃᓱᒪᓕᐅᕈᑎᒋᓯᒪᔭᖓᓂᒃ ᐱᔾᔪᑎᖃᕐᓗᑎᒃ 
ᓯᖁᒥᑦᓯᓯᒪᓂᖏᓐᓄᑦ ᐊᒥᓱᓂᒃ ᓄᓇᕐᔪᐊᒥ ᑕᐅᖅᓰᖃᑦᑕᓂᕐᒧᑦ ᐊᑐᐊᒐᕐᓂᒃ. 
 
“ᖁᕕᐊᑦᑐᖓ ᑲᓇᑕᐅᑉ ᒐᕙᒪᒃᑯᖏᑦ ᖃᐅᔨᒪᑦᓯᐊᕐᖓᑕ ᐊᑦᑐᐃᓂᕐᓗᑦᓯᒪᓂᖓᓂᒃ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ 
ᓄᖅᑲᖅᑎᑦᓯᓯᒪᓂᖏᓐᓄᑦ ᓄᓇᕗᒻᒥᐅᓄᑦ ᐊᓯᖏᓐᓄᓪᓗ ᑲᓇᑕᒥᐅᓄᑦ, ᖃᓄᐃᓕᒋᐊᕈᑎᖃᕐᖓᑕ 
ᓄᖅᑲᖅᑎᑕᐅᖁᓪᓗᒋᑦ ᐊᑦᑐᐃᓂᕐᓗᑦᓯᒪᓂᐅᔪᑦ ᓴᖅᑭᓪᓚᕆᖁᓇᒋᑦ,” ᐅᖃᖅᓯᒪᔪᖅ ᓯᕗᓕᖅᑎ ᐋᕆᐊᒃ. 
“ᐱᔭᑦᓴᖃᖅᑐᒍᑦ ᑐᓴᐅᒪᑎᑦᓰᓐᓇᕋᓗᐊᕐᓗᑕ ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᖏᓐᓂᒃ ᑲᓇᑕᒥ ᓇᑦᓯᕐᓂᐊᕐᓂᐅᕙᑦᑐᖅ 
ᐱᔾᔪᑎᑦᓴᖃᑦᓯᐊᕐᖓᑦ ᒪᑭᑕᔾᔪᑕᐅᒍᓐᓇᖅᑐᓂᓗ ᑮᓇᐅᔭᓕᐅᕈᑕᐅᒍᓐᓇᕐᓂᖓ, ᑭᓯᐊᓂᑦᑕᐅᖅ ᐃᓄᓐᓄᑦ, 
ᐃᓚᒋᔭᐅᓪᓚᕆᒻᒪᑦ ᐃᓕᖅᑯᓯᑦᑎᓐᓄᑦ ᐃᖅᑲᐅᒪᔭᐅᔾᔪᑎᑦᓴᑎᓐᓄᓪᓗ.” 
 
ᓄᓇᕗᑦ ᒐᕙᒪᒃᑯᖏᑦ ᐊᔭᐅᖅᑐᐃᓯᒪᔪᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᖃᓄᐃᓕᒋᐊᕈᑎᖃᖁᓪᓗᒋᑦ ᓄᓇᕐᔪᐊᒥ 
ᑕᐅᖅᓰᖃᑦᑕᓂᕐᒧᑦ ᑲᑐᔾᔨᖃᑎᒌᖏᓐᓄᑦ ᓄᖅᑲᖅᑎᑦᓯᓛᕐᓂᖏᑦ ᐅᖃᐅᓯᐅᓚᐅᖅᓯᒪᒻᒪᓂᒃ ᐅᐱᕐᖔᖅ. 
 
“ᓄᖅᑲᖅᑎᑦᓯᒋᐊᖃᖅᑐᒍᑦ ᓱᓕᙱᑦᑐᓂᒃ ᑐᑭᓯᓂᕐᓗᑦᓯᒪᓂᐅᔪᓂᓪᓗ ᓇᑦᓯᓕᕆᓂᕐᒧᑦ ᐊᑭᕋᖅᑐᐃᓂᕐᒧᑦ 
ᐊᔭᐅᖅᑐᐃᔨᓄᑦ ᓴᐳᒻᒥᒐᓱᐊᕐᓗᒋᑦ ᑲᓇᑕᒥ ᓇᑦᓯᕐᓂᐊᖅᑏᑦ,” ᐅᖃᖅᓯᒪᔪᖅ ᒥᓂᔅᑕ ᓲᓴᒃ. “ᑐᓴᖅᑕᐅᒋᐊᖃᖅᑐᒍᑦ 
ᓂᐱᖃᑦᓯᐊᕐᓗᑕ ᑐᑭᓯᓇᑦᓯᐊᕐᓗᑕᓗ: ᓇᑦᓯᕐᓂᐊᕐᓂᐅᕙᑦᑐᖅ ᓄᖑᑉᐸᓪᓕᐊᑎᑦᓯᒍᑕᐅᖏᑦᑐᖅ ᐱᒻᒪᕆᐅᓪᓗᓂᓗ 
ᐃᓕᖅᑯᓯᑦᑎᓐᓄᑦ ᑭᓇᒃᑰᓂᑦᑎᓐᓄᑦ, ᐃᓅᔾᔪᓯᑦᑎᓐᓄᑦ, ᑮᓇᐅᔭᓕᐅᕈᓐᓇᓂᕐᒧᓪᓗ ᖃᓄᐃᑦᑕᐃᓕᒪᓂᑦᑎᓐᓄᑦ. 
 
ᑕᕆᐅᕐᔪᐊᑉ ᐊᑭᐊᓂ ᑲᑐᔾᔨᖃᑎᒌᑦ ᐃᓱᒪᓕᐅᕈᑎᒋᓯᒪᔭᖓ ᐃᓄᓐᓂᒃ ᑕᐅᖅᓰᖃᑦᑕᕈᓐᓇᖅᑎᑦᓯᔪᖅ ᓇᑦᓯᕋᔭᓐᓂᒃ 
ᐃᓕᖅᑯᓯᖅᑎᒍᑦ, ᐃᓕᓐᓂᐊᖅᑎᑦᓯᓂᕐᒧᑦ ᖁᕕᐊᓲᑎᖃᕐᓂᒧᓪᓗ ᐱᔾᔪᑎᖃᕐᓗᑎᒃ. ᓄᓇᕗᑦ ᒐᕙᒪᒃᑯᖏᑦ ᐃᓱᒪᔪᑦ 
ᑕᒪᓐᓇ ᖁᔭᓈᖅᓯᓯᒪᓂᖅ ᑕᑯᒥᓇᙳᐊᕈᑎᑐᐃᓐᓇᐅᒋᐊᖓᓂᒃ ᓱᕐᕋᐃᔾᔮᖏᑦᑐᖅ ᓴᐳᔾᔨᓯᒪᓂᕐᒥᒃ ᐃᓄᐃᑦ 
ᐊᑐᐃᓐᓇᖃᕐᓂᖏᓐᓂᒃ ᓂᐅᕐᕈᑎᖃᕐᕕᑦᓴᓄᑦ, ᐃᓅᓕᑦᓯᒍᑕᐅᔾᔮᒐᓂᓗ ᐃᓄᐃᑦ ᔭᒐᐃᓂᕆᓂᐊᖅᑕᖏᓐᓂᒃ 
ᓇᑦᓯᓕᕆᓂᕐᒨᖓᔪᓂᒃ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 
 

### 
 
ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᒍᓐᓇᖅᑕᐃᑦ: 
ᐄᒪᓕ ᕗᑦᔅ 
ᐱᕙᓪᓕᐊᔪᓕᕆᓂᕐᒧᑦ ᑎᑎᕋᖅᑎ 
ᓯᕗᓕᖅᑎᐅᑉ ᐊᓪᓚᕝᕕᖓᓂ 

 (867) 975-5059 
 ewoods@gov.nu.ca 

